
Prakata

Penulisan ini bertujuan meneliti proses pembentukan idea bangsa idaman 
hasil daripada pelaksanaan sistem pendidikan vernakular di Malaysia, 
khususnya di sekolah aliran Melayu dan aliran pendidikan Cina. 
Walaupun pembangunan pendidikan negara semakin berkembang 
terutama selepas merdeka, para pengkaji dalam bidang sosiologi 
pendidikan di negara ini tertumpu menjalankan kajian yang lebih 
menjurus kepada meneliti hubungan pencapaian akademik pelajar antara 
etnik. Walaupun terdapat pengkaji yang telah meneliti fenomena aliran 
pendidikan vernakular dan impaknya kepada perkembangan sistem 
pendidikan, seperti kajian oleh Tan Yoa Sua (2005, 2007); Rosnani 
Hashim (2004), Hazri Jamil (2006) Tan dan Santhiram (2010), Wan 
Norhasniah (2011) Kua Kia Soong (1999); Tan Liok Ee (1997) dan 
Lee Ting Hui (2011), didapati kajian bagi memahami hubungan antara 
etnisiti dan sistem pendidikan sebagai satu usaha membina ‘field of 
study’ masih kurang dijalankan di negara ini. Penelitian hubungan 
antara bidang etnisiti dan kaitannya dengan sistem pendidikan kerap 
kali hanya digunakan sebagai satu ‘rujukan pengkategorian’ (categorical 
reference) berbanding dengan penggunaan etnisiti sebagai ‘alat analisis’ 
untuk mengkaji pengaruhnya dalam proses keputusan politik dan sosial. 
Justeru itu, adalah penting memahami impak etnisiti terhadap 
pendidikan dijalankan untuk memahami bagaimana proses keputusan 
dan polisi berkaitan pendidikan kebangsaan dilaksanakan. Buku ini 
diharap akan menemukan fungsi etnisiti selaku realiti sosial terhadap 
sistem pendidikan vernakular sejak zaman kolonial; seterusnya 
memahamkan pembaca bagaimana etnik Melayu dan etnik bukan 
Melayu menyatakan kehendak pendidikan yang mengundang kepada 
kewujudan berbagai-bagai idea ‘bangsa idaman’ dalam keadaan 
‘authority-defined’ dan ‘everyday-defined’; seterusnya menaksir 
kemunculan berbagai-bagai pendapat ‘bangsa idaman’ dalam kelompok 
etnik Melayu dan etnik Cina hasil pengalaman mereka di dalam sistem 
pendidikan vernakular. Sehubungan itu, buku ini akan menumpukan 
kepada tiga perkara utama. Pertama, meneliti fungsi etnisiti selaku 
realiti sosial dan pengaruhnya kepada pengubalan dasar pendidikan yang 

berkait rapat terhadap sistem pendidikan vernakular sejak zaman 
kolonial. Kedua, membahaskan kehendak-kehendak pendidikan etnik 
Melayu dan bukan Melayu yang mengundang kepada kewujudan 
berbagai-bagai idea ‘bangsa idaman’ dalam keadaan ‘authority defined’ 
dan ‘everyday defined’, dan ketiga, menjelaskan sejauh mana kesan 
kemunculan berbagai-bagai idea ‘bangsa idaman’ dalam kelompok 
etnik Melayu dan bukan Melayu terhadap pengekalan sistem pendidikan 
vernakular.

Akhir kata, tentu sahaja buku ini berjaya diterbitkan atas sokongan 
dan usaha banyak pihak. Penulis ingin mengambil kesempatan ini untuk 
merakamkan ucapan penghargaan kepada ahli adaemik dari Institut 
Kajian Etnik Universiti Kebangsaan Malaysia (KITA UKM) khususnya 
Profesor Ulung Datuk Dr. Shamsul Amri Baharudin, Dr. Nur Atiqah Tang 
Abdullah, Profesor Datuk Dr. Teo Kok Seong dan Profesor Dr. Mansor 
Mohd Noor yang banyak memberikan pandangan dan maklumbalas bagi 
memantapkan penulisan buku ini. Penerbitan buku ini juga dijayakan 
dengan bantuan Dana Penerbitan Buku (DPB-2022-182). 

